
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq matumuuna 

saqqummiunneqarpoq: 

 

Meeqqap napparsimanerani ullormi siullermi sulinngiffeqarsinnaatitaanerup annertusineqarnissaanut 

periarfissat kiisalu angajoqqaat qitornami napparsimasup angerlarsimaqatiginissaanut pitsaanerusunik 

periarfissiisumik ataqatigiinnerusumik aaqqiissummik pilersinissaannik, Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Suliffeqarnermi illuatungerisat 

oqaloqatiginerisigut nassuiaat suliarineqassaaq, ilutigisaanillu najoqqutassani assigiinngitsuni 

aningaasatigut, allaffissornikkullu kingunisai ersarissarneqassallutik. 

(Inatsisartunut ilaasortaq Pipaluk Olsen, Demokraatit) 

 

Tunngavilersuut 

Meeraq napparsimasoq eqqissisimaarnissaminik, toqqissisimanissaminik, qanilaarnissaminillu 

pisariaqartitsisarpoq. Angajoqqaat amerlanerpaartaasa naliginnaaginnartumik qitornartik napparsimasoq 

isumagerusuttarpaat. Taamaakkaluartoq ullumikkut angajoqqaarpassuit misigisimasarput, qitornami 

napparsimasup angerlarsimaqatiginissaanut killilerujussuarmik periarfissaqartarlutik. 

 

Taassuma kingunerisaanik meeqqat peqqissivitsinnatik ulluunerani paaqqinnittarfimmukakkajuttarput 

imaluunniit atuariartukkajuttarlutik. Massakkut sinaakkutigut meeqqap pisariaqartitaanik qanoq 

annertutigisumik qitiutitsinersut pillugu, tamanna pingaarutilimmik apeqqusiivoq. 

 

Meeqqat napparsimallutik ulluunerani paaqqinnittarfimmukaraangamik imaluunniit atuariartoraangamik 

meeqqat, sulisullu tunillanneqarsinnaanerat annertusisarpoq. Tamanna napparsimasaqattaarnernik 

kinguneqarsinnaasarpoq, ulluuneranilu paaqqinnittarfippaalunni aamma atuarfippaalunni sulisunik 

amigaateqareertigisuni qaavatigut artukkiinermik kinguneqarsinnaasarluni. Ilutigisaanik pisoq 

angajoqqaanut, qitornami pisariaqartitaata suliffeqarfiup piumasaqaataanut 

oqimaaqatigiissaarisariaqartunut annertuumik ilungersunartumik inissitsitsisarpoq. 

 

Tamanna pillugu Demokraatit isumaqarput, massakkut malittarisassat ullutsinnut naleqqunnersut 

misissussallugu naleqquttoq. 

 

Ullumikkut suliffeqarfinni assigiinngitsunik aaqqiissuteqarpoq, matumani meeqqap napparsimanerani 

ullormi siullermi sulinngiffeqarsinnaatitaaneq ilanngullugu. Kisianni malittarisassat qanoq atuunnersut, 

imaluunniit aaqqiissut annertusineqassagaluaruni sunik kingunissaqarnersoq ataatsimut 

takussutissaqanngilaq.  

 



 
 

 
UPA 2026/149 
J.nr 01.25.01/26FM-LABU-00149  Qupp. 2 af 2 
 

Tamanna tunuliaqutaralugu Demokraatit kissaatigaat, ilaatigut massakkut malittarisassat qanoq 

atuunnerinik, ilaqutariit aamma suliffeqarfiit sunik unammillertitaqarnerinik, ataqatigiinnerusumillu aamma 

eqaannerusumik aaqqiissummik pilersitsissagaanni sunik periarfissaqarneranik qulaajaasussamik 

nassuiaasiortoqassasoq. 

 

Ilutigisaanik suliffeqarnermi illuatungerisat sulinermi peqataatinneqarnissaat pingaaruteqarpoq. Qitornap 

napparsimaneranut atatillugu sulinnginnerit sulisunut, sulisitsisunullu eqquisarpoq, tamannalu pillugu 

aaqqiissutaasinnaasut ingerlatsisut attuumassuteqartut oqaloqatiginerisigut ineriartortinneqartariaqarlutik. 

 

Tamanna pillugu meeqqap napparsimanerani ullormi siullermi sulinngiffeqarsinnaatitaanerup 

annertusineqarnissaanut periarfissat nassuiaammi misissorneqassapput, ilutigisaanillu najoqqutassani 

assigiinngitsuni aningaasatigut, allaffissornikkullu kingunissai ersarissarneqassallutik. Tamanna pisortanut, 

namminersortunullu tunngatillugu. 

 

Demokraatit isumaqarput, sinaakkutitta sapinngisamik meeqqap peqqissusaannut, atugarissaarnerannullu 

tapersersuinissaasa qulakkeernissaanut inuiaqatigiittut ileqqorissaartumik iliuuseqarnissatsinnut, 

politikkikkullu pisussaaffeqartugut. Ilutigisaanik suliffeqarnerup aaqqissuussaanera, inuiaqatigiillu 

aningaasaqarnerat eqqarsaatigalugu aaqqiissutit akisussaaffeqarlutillu piviusorsiorpalaassapput. 

 

Tamanna pillugu siunissami politikkikkut aalajangiinissamut tunngavissiilluarnissamik pilersitsinissaq 

siunnersuummi uani siunertaavoq. 

 

Neriuppugut siunnersuut Naalakkersuisunit, maanilu Inatsisartuni partiinit tapersersorneqassasoq. 

 

Pisortanut aningaasatigut allaffissornikkullu kingunerisassai 

Nassuiaasiornermut kiisalu suliffeqarnermi illuatungerisanik akuutitsinermut atatillugu 

aningaasartuuteqassaaq. Taakkuali ilinniagartuut ukiumut 500.000 koruunit nalinginut sulinerat 

qaangissanngikkaat naatsorsuutigineqarpoq. 

 

Namminersortunut aningaasatigut allaffissornikkullu kingunerisassai 

Nassuiaammut atatillugu soqanngilaq. 

 

 

Innuttaasunut aningaasatigut allaffissornikkullu kingunerisassai 

Nassuiaammut atatillugu soqanngilaq. 


